
Organoak garbitzeko zuhaitza 

Euskal Herrian aski ezaguna da urkia, eta aspalditik erabiltzen dira haren hostoak botika gisa 

Nekane MARTIARENA 

Belarrak ez ezik, zuhaitzen hostoak ere sendagarriak dira. Horren adibide da urkia (Betula Verrucosa). Organoak garbitzeko, sukarra jaisteko eta erreumarako erabiltzen da, besteak beste. Barrena garbituz kolesterola, hezueria, azido urikoa eta halako gaixotasunak saihets daitezke. Sasoi honetan loratzen da, eta lur hezeak atsegin ditu, batez ere. Infusioak, xarabeak, olioak eta bainuak egin daitezke horrekin. 

Deskribapena 

Hainbat urki mota daude, eta bakoitzak garaiera bat dauka: lau metrotik hasi eta 30 metrora. Guk aztertuko duguna txikienetakoa da. 

Duen enbor zuriagatik da berezia urkia. Puntan bukatzen diren hiruki formako hosto horzdunak ditu. Hosto horiek ez dira zuzenean adar nagusira lotzen, baizik eta beste adar txiki bat dute horretarako. 

Loreak hostoen aurretik ateratzen dira, eta berde kolorea dute. Tamaina aldetik, berriz, oso txikiak dira. Loreek fruitu bakarra dute. Hostoen antzera fruitua oso txikia da. Hazi bakarra du. Zuhaitz bakoitzean gerba ar eta emeak izaten dira. Emeak heldutasunera iritsi arte mantentzen dira. 

Betulazeen familiakoa da, eta Euskal Herrian aski ezaguna. 

Zertarako eta nola 

Giltzurrunetako arazoetarako: Hostoak diuretikoak dira. Maskuria handitua dagoenean edo likido erretentzioa dagoenean oso ona da urkiaren infusioa hartzea. Bildu 20 gramo hosto, eta irakin 15 minutu ur litro batean. Egunean hiru baso har daitezke. 

Sukarra jaisteko: Garai batean asko erabiltzen zen urkiaren infusioa sukarra jaisteko. Kasu honetan 30 gramo jarriko ditugu irakiten, eta epela dagoenean hartu. Beste aukera bat ere badago: urkiaren azala lehortu eta bost minutuz irakiten eduki. Ondoren, 10 minutu jalki eta limoi apur batekin hartu. 

Erreumarako: Bainuontzi batean ur bero-beroa jarri, eta sei eskukada urki hosto bota. Ura hoztu arte bainuontzian sartuta egon. Bainuontzirik ez baduzue, lauzpabost litro urekin infusioa egin, eta ur horretan zapi bat busti eta igurtziak eman erreuma duzuen lekuan. Ura zenbat eta beroago egon, hobe. 

Organoak garbitzeko: Urkiaren infusioak barrena garbitzen du. Horri esker, aurrea hartzen zaie kolesterola, hezueria, azido urikoa eta halako gaixotasunei. 

Noiz eta nola bildu 

Apiril eta maiatz artean loratzen da, normalean. Lur hezeak atsegin ditu. Mendi, parke eta lorategietan aurkituko dugu. Batik bat, hostoak erabiltzen dira. Hosto horiek lehortu egin daitezke, eta leku ilun eta lehor batean gorde. Dena den, azala, ernamuina eta izerdia ere erabil daitezke. 

Osagaiak 

Taninoak, saponinak, erretsinak, olio esentziak... 

Zer egin 

Infusioak, xarabeak, olioak, tinduak, bainuak eta abar egiten dira urkiarekin. 

Izerdia 

Urkiari izerdia atera diezaiokegu. Hori lortzeko, enborrean zulotxo bat egin behar zaio. Zulo horretan lastotxo bat jarri, eta izerdiarekin botila bat bete. Beste aukera bat adar nahiko lodikote bat moztea da. Mozten den tokian botila bat jarri, eta izerdiz bete. Izerdi horrek zapore gazi-gozoa izaten du. 

Maskuriko hantura gutxitzeko, odola garbitzeko eta haur jaioberriek buruan izaten duten zarakarra kentzeko balio du, besteak beste, urkiaren izerdiak. Egokiena baraurik hartzea da. 

Garai batean izerdi horri garagardo edo ardo legamia botatzen zioten, eta hala urkiaren garagardoa eta ardoa lortzen zituzten. 

Landare hauekin erabiltzen da 

Azeri buztana, lapa belarra eta txikori belarra. 
